
Пункціры А. Разанава як спроба вытлумачэння сутнасці ісціны 

Сярод мноства жанраў, распрацаваных А. Разанавым, найбольшай 
лаканічнасцю выказвання і вобразным багаццем вылучаюцца лірычныя мініяцюры, 
ці, па азначэнні самога аўтара, пункціры. Пункціры складаюцца з чатырох–дзевяці 
радкоў і ўяўляюць сабой яскравы вобраз, схоплены аўтарскім уяўленнем і 
ўвасоблены ў словах. Г. Кісліцына называе іх “паэтычным матэрыялам, які пазней 
будзе выкарыстаны ў версэтах і квантэмах. Большасць з іх выглядаюць як 
загатоўкі, паўфабрыкаты, на якіх, аднак, ляжыць адбітак менавіта разанаўскага 
светаадчування” [2, с. 130]. А. Івашчанка ж, наадварот, сцвярджае, што пункціры 
ўяўляюць сабой самастойны жанр, прычым вельмі прадуктыўны і развіты ў 
творчасці А. Разанава: “Пункцір варта разглядаць як цалкам самастойны жанр, які 
ствараецца паралельна з іншымі эксперыментальнымі формамі паэта, але не як 
датлумачванне ці падсумаванне якойсьці з іх. І гэты жанр не менш важны для паэта 
за астатнія, няхай і буйнейшыя памерамі…” [3, с. 69]. Прадметам нашай далейшай 
увагі будзе аўтарскае тлумачэнне сутнасці ісціны, якому прысвечана даволі шмат 
пункціраў, асабліва ў ранні перыяд творчасці пісьменніка. 

Ісціна – гэта досыць складаная філасофская катэгорыя. Пошук шляхоў 
азначэння і тлумачэння яе вядзецца з даўніх часоў. У стане няспыннага пошуку 
знаходзіцца і А. Разанаў, паступова занатоўваючы свае дасягненні ў пункцірах. 
Так, у адным з іх пісьменнік зазначае: “Шукаем ісціну. / Сцюдзёна / яна ў азоне і ў 
вадзе… / Яе не знае здавалёны, / яна сасмяглага вядзе” [3, с. 67]. 

Як бачна з гэтых радкоў, паэт падкрэслівае, што ісціна знаходзіцца ўсюды, 
“у азоне і ў вадзе”, у кожнай праяве шматграннага свету. Але зразумець гэта, 
адчуць і пабачыць здольны не кожны. “Здавалёны” і праз гэта абыякавы да ўсяго 
чалавек не ведае ісціны з прычыны таго, што проста не мае патрэбы ў ёй, лёгка 
згаджаючыся тым самым на пэўную пачуццёвую і выяўленчую абмежаванасць. 
“Сасмяглы” ж чалавек, наадварот, ідзе поруч з ісцінай менавіта дзякуючы прастаце 
сваіх поглядаў. 

Шуканне ісціны ў кнігах прываблівае многіх, але не А. Разанава. На думку 
яго, гэта бессэнсоўна, бо вывучыць і спазнаць можна навуковыя тэрміны, 
абазначэнні, фармулёўкі. Але ці з’яўляюцца яны ісцінаю? Звернемся зноў да 
паэтычных радкоў: “Спазнаць – / спазнаеш разважанні, / трактаты, дні, календары, / 
спазнаеш круг і скрыжаванне, / спіраль… / А ісціну – ствары” [3, с. 68]. 

Такім чынам, паводле меркавання пісьменніка, усвядоміць сутнасць ісціны 
можна толькі ствараючы свае ўласныя канцэпты. Прычым важная роля ў гэтым 
працэсе стварэння належыць думкам: “Прыкмеціць позірк / хмары і абсяг, / 
учуюцца зацішша, бездыханне... / І толькі думка, / вымкнуўшы маланкай, / знітуе 
ўсё / і рынецца ў бязмежжа” [3, с. 72]. Ці: “Паміж дзвюма бяздоннямі / маўчання / 
пульсуе думка – / голас пра маўчанне” [3, с. 69]. 

Даведацца пра сутнасць чагосьці немагчыма без папярэдняга стварэння 
пэўнага вобраза, далейшага аналізу атрыманых звестак і канчатковага сінтэзу 

вынікаў. Усё згаданае вышэй можна ажыццявіць якраз пры дапамозе думак, якія 
спрабуюць існае на трываласць і ўмацоўваюць нашыя меркаванні альбо канчаткова 
іх разбураюць. Думкі ў кожнага розныя, і іх ствараецца вялізнае мноства хвіліну за 
хвілінай, а значыць канцэптаў узнікае таксама мноства. Калі прыняць пад увагу 
заклік А. Разанава ствараць ісціну, то атрымліваецца, што ісціна не адна, а 
некалькі, нават шмат. А колькі іх было за ўвесь перыяд гісторыі! Але, як сцвярджае 
творца, час не ў стане пацвердзіць альбо абвергнуць аніводную з іх: “Куды? 
Адкуль?.. – / маўчанне. / Не дасць адказу час. / Стаю – і сам пытанне, / іду – і сам 
адказ” [3, с. 76].  

Нездарма ж у адным з вершаў А. Разанаў выкарыстоўвае эпітэт “няўмольны” 
ў адносінах да часу, падкрэсліваючы пэўную яго пасіўнасць, абыякавасць. 

Чытаючы пазнейшыя пункціры А. Разанава, можна прыйсці да высновы, 
поўнасцю супрацьлеглай усім нашым ранейшым сцвярджэнням: ісціна 
неспасцігальная па сваёй сутнасці! Вось што кажа сам паэт: “Як бы ні мкнулася 
дрэва / у неба, / яно ўсё роўна не дасягае / неба…/ Але, магчыма, / ніякага іншага 
неба няма, / апроч самога імкнення” [3, с. 86].  

Гэта значыць, што ісціна ўяўляе сабою несупыннае імкненне да яе. Але ці 
імкнецца сам аўтар: “За крок да ўдачы / спынюся, / за хвіліну да перамогі / 
паглыблюся ў одум… / Сябры ўздыхнуць і адыдуць прэч, / жыццё ўсміхнецца і 
спыніцца побач” [3, с. 80]. 

Становіцца складана спалучаць такія супярэчлівыя сцверджанні ў адну 
філасофскую канцэпцыю і спрабаваць яе асэнсаваць, шукаючы найбольш 
правільны падыход. Атрыманы плюралізм меркаванняў можа здавацца 
няправільным, але, на думку І. Штэйнера, А. Разанаў якраз і імкнецца да пэўнай 
дваістасці: “Парадаксальная па сваёй сутнасць чалавека, парадаксальная кожная 
ісціна, што і знаходзіцца ў аснове ўсіх супярэчнасцей, бо кожная зыходная 
правільная выснова зусім лёгка адвяргаецца супрацьлеглай, не менш ісціннай за 
папярэднюю. Падобны ўрок развіцця-эвалюцыі чалавечай думкі прыводзіць у 
тупік, бо ўсе пазначаныя антыноміі немагчыма прывесці да адзінай асновы, 
сінтэзаваць іх, што, здавалася б, павінна быць прызначэннем чалавека” [4, с. 136]. 
Даследчык таксама слушна дадае, што герой пісьменніка “і розумам, і сэрцам 
прадчувае немажлівасць аб’яднаць гэты свет, адзінай рэальнасцю якога з’яўляецца 
якраз парадокс – барацьба і адзінства супрацьлеглых палюсоў” [4, с. 136]. У 
канчатковым выніку становіцца немагчымым адрозніць праўду ад ілжы, усё і 
нішто, існае ад нябыту. Самое жыццё пераўтвараецца ў сон, у якім дарэмна і 
безвынікова спрабуе разабрацца рацыянальны бок чалавечай сутнасці: “Блукаюць 
сны / ў лабірынце розуму, / і ў снах / блукае розум – / шлях людскі” [3, с. 72]. 

Мы ўсё роўна імкнемся спалучыць супрацьлегласці, але, набліжаючыся да 
адной, страчваем другую. Калі ж памкнемся за страчанай, пакінуўшы ўжо 
здабытую, то і яна паступова схаваецца ад нас. І адбываюцца такія бессэнсоўныя 
дзеянні бясконца. 

Такім чынам, ісціна ў пункцірах А. Разанава мае дваістую сутнасць. З аднаго 
боку, згодна з аўтарам, ісціна заўсёды знаходзіцца ў непасрэднай блізкасці; ён 
нават сам можа ствараць яе, пры ўмове, што ў сэрцы няма абыякавасці, выкліканай 
“здавалёнасцю”. З другога – ісціна ўяўляецца неспасцігальнай і недасягальнай 
філасофскай катэгорыяй, да якой мы можам толькі імкнуцца і час ад часу 
набліжацца. “І хоць выключнейшая вартасць чалавека – здольнасць мысліць, ягоны 
розум не здольны ахапіць сукупнасць прычынаў рэальных з’яў. Аднак памкненне 
шукаць апошнія закладзена ў нашыя душы. Толькі думка ўзносіць нас, а не 
прастора і час, у якіх мы нішто” [4, с. 138], – трапна кажа на гэты конт І. Штэйнер. 
Прычым чытач не можа правесці мяжу паміж праўдай жыцця і неакрэсленасцю 
сну. Замест існавання паасобку яны пастаянна змешваюцца і пераходзяць адно ў 
другое, у выніку чаго “сны блукаюць у лабірынце розуму, а розум – у снах 
людскіх…” (І. Штэйнер) [4, с. 137]. Таму самай прыдатнай для мастака з’яўляецца 
менавіта форма пункціра, якая дазваляе хутка выхапіць якую-небудзь выпадкова-
яскравую падзею з жыццёвага хаосу і спадзявацца, што менавіта такім з’яўляецца 
водбліск сапраўднай філасофскай ісціны. 

